
   Пĕлĕтсем, татăлса ӳкес пек,

Васкамасăр аяллăн шăваççĕ.

Чарăнмасăр, вĕсем кунĕпе

Çумăрне лăстăр-лăстăр тăкаççĕ.

Явăнать çавраçил шăхăрса

Йĕпе çĕр çийĕпе айĕн-çийĕн.

Шавлă тăвăл килет тулхăрса

Тинĕсрен. Çиçсе илчĕ, ав, çиçĕм.

Шыв çинче тĕксĕмленчĕç хумсем,

Çырана тапăнма вăй шырарĕç.

Кăпăкланчĕç хумсен умĕсем,

Килсе çапрĕç çĕре харăс-харăс.

Пăтранать çĕрпе тинĕс çинче

Сивĕ тăвăл, ак халь, шывпа хутăш.

Таврана вут сапса куçĕнчен,

Ӳхĕрет хум çинче шурă вутăш.

Çутçанталăк урса ахăрать.

Шторм шавлать, пĕр самант чарăнмасăр...

Анчах, пурпĕр пырать пĕр карап

Хумсем çийĕн, нимрен хăрамасăр.

  